
“Шляхі”: традыцыі і наватарства

Місія  музея  пісьменніка  –  захаванне,  вывучэнне  і  рэпрэзентацыя  яго  творчай
спадчыны, раскрыццё яго ролі ў агульным літаратурным працэсе, паказ асобы як творцы і
як  чалавека  свайго  часу.  Сучасныя  літаратурныя  музеі  імкнуцца  як  мага  паўней
прадставіць пісьменніка не ізалявана, але як актыўнага ўдзельніка гістарычнага працэсу,
праз асобу творцы далучаючы наведвальнікаў да той эпохі, прадстаўніком якой ён быў,
ставячы звышзадачай дасягнуць разумення гісторыі праз асобу і асобы праз гісторыю. У
ідэале на вырашэнне гэтай задачы павінна працаваць найперш экспазіцыя, бо менавіта тут
адбываецца  непасрэдная  камунікацыя  наведвальніка  з  музейнымі  прадметамі,
арганізаванымі  ў  своеасаблівы  аповед  пра  час,  месца,  чалавека.  Кожны  прадмет  у
экспазіцыйнай  прасторы  становіцца  не  толькі  “рэччу  ў  сабе”,  але  экспазіцыйным
вобразам,  сімвалам,  які,  акрамя сутнаснага,  набывае новыя дадатковыя сэнсы.  І  задача
экспазіцыянера зрабіць гэтыя сэнсы ўзнаўляльнымі, зразумелымі для наведвальніка. Такім
чынам, пытанне “як экспанаваць?” становіцца вельмі важным і павінна вырашацца ўжо на
этапе праектавання экспазіцыі.

У кожным музеі, у залежнасці ад яго спецыфікі, ёсць прадметы, якія можна назваць
знакавымі.  Для  літаратурнага  музея  такім  прадметам  з’яўляецца  кніга,  яе  з’яўленне  ў
экспазіцыйнай  прасторы  заканамерна  і  абавязкова.  Гэта  плён  творчасці  пісьменніка,
неад’емная частка яго жыццёвага асяроддзя, сімвал пераемнасці традыцый і наватарства,
лёс  творчай  спадчыны,  адзнака  прысутнасці  творцы  ў  сучасным  жыцці.  Наведвальнік
літаратурнага музея чакае сустрэчы з кнігай. Кніга становіцца своеасаблівым абавязковым
атрыбутам, які вызначае чалавека як пісьменніка. Гэта знаходзіць сваё адлюстраванне ў
выяўленчым  мастацтве.  Яскравыя  прыклады  –  прыжыццёвыя  партрэты  Янкі  Купалы
работы Д. Полазава (1921) і Я. Кругера (1923), прадстаўленыя ў стацыянарнай экспазіцыі
Дзяржаўнага  літаратурнага  музея  Янкі  Купалы,  дзе  кніга  ў  руцэ  паэта  сімвалізуе  яго
прызванне. Кніга прадстаўлена і на барэльефах, што ўпрыгожваюць будынак музея, праз
вобраз характарызуючы яго спецыфіку і прызначэнне.

Новая  стацыянарная  экспазіцыя  Дзяржаўнага  літаратурнага  музея  Янкі  Купалы,
стварэнне якой было завершана ў лютым 2014 г., атрымала назву “Шляхі”, бо менавіта як
шлях прадстаўлена жыццё і творчая дзейнасць Янкі Купалы. Шлях пазначаны вехамі –
знакавымі  падзеямі,  сустрэчамі  і,  безумоўна,  з’яўленнем  кніг:  этапных  лірычных
зборнікаў, асобнікаў драматургічных і буйных ліра-эпічных твораў.

Ужо  пры  распрацоўцы  канцэпцыі  новай  стацыянарнай  экспазіцыі  супрацоўнікі
музея прадумвалі, як спалучыць традыцыйныя метады экспанавання, напрацоўкі з вопыту
дзейнасці  музея на працягу амаль 70 гадоў з патрабаваннямі сучаснасці,  магчымасцямі,
якія дае выкарыстанне новых тэхналогій, у тым ліку мультымедыйных.

Стваральнікі экспазіцыі імкнуліся захаваць найлепшыя здабыткі папярэднікаў, але
зрабіць  музей  сучасным,  цікавым  для  кожнага,  а  найперш  для  дзіцячай  і  моладзевай
аўдыторыі, якая складае пераважную большасць наведвальнікаў і з’яўляецца, па-сутнасці,
мэтавай.  Прыцягненне  гэтай  аўдыторыі,  фарміванне  станоўчага  ўяўлення  пра  музей  –
важная і адказная задача,  бо менавіта ў гэтым узросце замацоўваюцца рысы характару,
фарміруецца  светаўспрыманне,  вызначаецца  сістэма  духоўных  каштоўнасцей,
грамадзянская пазіцыя чалавека. І задача музея – спрыяць фарміраванню і замацаванню

найлепшых душэўных якасцей,  свядомага  і  адказнага  стаўлення  да  жыцця  грамадства,
што немагчыма без наяўнасці станоўчага прыкладу, глыбокага і асэнсаванага разумення
гістарычных,  грамадскіх,  культурных  працэсаў.  А  вядома,  што  найбольш  трывала
захоўваецца ў свядомасці вопыт, замацаваны эмацыйным успрыняццем, а станоўчыя ці
адмоўныя  эмоцыі  фарміруюць  ацэнку  гэтага  вопыту.  Менавіта  таму  так  важна  роля
станоўчага  ўспрыняцца  музея,  бо  гэта  перадумова  даверу  да  таго  паведамлення,  якое
імкнецца перадаць музей праз экспазіцыю.

Было  зразумела,  што  ў  новай  экспазіцыі  абысціся  толькі  традыцыйнымі
тэхналогіямі  немагчыма.  Час і  чаканні  наведвалькаў абумовілі  выкарыстанне  сучасных
мультымедыйных  тэхналогій  у  экспазіцыйнай  прасторы.  Яны  дазволілі  пашырыць
экспазіцыйны  аповед,  зрабілі  яго  больш  варыятыўным,  далі  магчымасць  узмацніць
эмацыйнае ўздзеянне на наведвальнікаў, спрыялі стварэнню атмасферы пэўнага часу. Яны
далі прынцыпова новыя магчымасці экспанавання музейных прадметаў, у тым ліку і кніг.

Трэба адзначыць,  што  пры распрацоўцы канцэпцыі  новай  экспазіцыі  музея  і  яе
практычнай  рэалізацыі  супрацоўнікі  Дзяржаўнага  літаратурнага  музея  Янкі  Купалы
імкнуліся  зрабіць  магчымым успрыняцце  музейнага  аповеду  не  толькі  арганізаванымі
наведвальнікамі ў суправаджэнні экскурсавода, але і адзіночкамі, у тым ліку і гасцямі з
блізкага  і  далёкага  замежжа.  Пры  гэтым  трэба  ўлічыць  верагоднасць  таго,  што
наведвальнік  не валодае інфармацыяй аб значнасці  таго  ці  іншага  выдання,  яго ролі ў
станаўленні і развіцці творчасці беларускага класіка. Практыка паказвае, што некаторыя
наведвальнікі ўвогуле ўпершыню чуюць імя Янкі Купалы толькі трапіўшы ў музей. Гэта
ўнесла  пэўныя  карэктывы  ў  прадстаўленне  кніг  як  пры  дапамозе  новых,  так  і
традыцыйных экспазіцыйных метадаў.

Этапныя  зборнікі,  знакавыя  выданні  –  своеасаблівыя  вехі  творчага  і  жыццёвага
шляху пісьменніка. У адпаведнасці з канцэптуальным падыходам да арганізацыі экпазіцыі
“Шляхі”  як алегарычнага  шляху,  дзе прасторавая  працягласць  адпавядае  часавай,  такія
кнігі становяцца прадметным увасабленнем вехі, знакавай кропкі гэтага шляху, сімвалічна
пазначанай у экспазіцыйным афармленні верставым слупом ці вузельчыкам з датай. Каб
падкрэсліць значанасць пэўнага выдання, такія кнігі экпанануюцца ў асобных шкляных
вітрынах-планшэтах, зрокава вылучаных з агульнага экспазіцыйнага комплексу. Выданне,
прадстаўленае такім чынам, першым прыцягвае да сябе ўвагу, канцэнтруе яе, становіцца
кропкай адліку, якой падпарадкаваны ўвесь комплекс, у якім могуць быць прадстаўлены
матэрыялы,  што  ілюструюць  гісторыю  стварэння  кнігі,  умовы  і  асяроддзе,  у  якім
знаходзіўся пісьменнік падчас падрыхтоўкі выдання, далейшы лёс самой кнігі, яе шлях да
чытача.  Так  у  экспазіцыі  акцэнтавана  дэманструюцца  зборнікі  “Жалейка”,  “Гусляр”,
“Шляхам жыцця”, “Спадчына”, “Безназоўнае”, “Творы. 1918–1928”, “Ад сэрца”, першыя
выданні  драматычных  паэм  Янкі  Купалы,  п’ес  “Паўлінка”,  “Прымакі”,  “Раскіданае
гняздо”, “Тутэйшыя”.

Кніга можа быць спалучана з рукапісам твора, як гэта зроблена пры прадстаўленні
п’есы  “Прымакі”.  Гэта  абумоўлена  вялікім  прамежкам  часу  паміж  напісаннем  п’есы  і
з’яўленнем  першага  асобнага  выдання:  1913  і  1936.  Такое  экспанаванне  дадаткова
падкрэслівае і падчас няпросты доўгі шлях ад рукапісу да кнігі.

Разам  з  аркушам  пратаколаў  допытаў  Янкі  Купалы  1930 г.  экспануецца  3 том
“Збору твораў” (1927) паэта, у якім надрукавана яго трагікамедыя “Тутэйшыя”, якая пры
жыцці  аўтара  была  забаронена,  стала  адным  з  пунктаў  абвінавачанняў,  прад’яўленых
паэту  ДПУ  ў  1930 г.  Гэта  адзінае  прыжыццёвае  кніжнае  выданне  трагікамедыі.  Кніга
выступае як своеасаблівы “рэчыўны доказ”, адна з падстаў для рэпрэсій у адносінах Янкі
Купалы з боку таталітарнага сталінскага рэжыму. І разам з тым – гэта сведка часу, калі
спадзяванні на лепшую вольную і справядлівую будучыню пераўтварыліся ў крывавы вір
рэпрэсій. На тытульнай старонцы рукапісная памета “ВЛуцэвіч”, зробленая рукой жонкі
паэта Уладзіслава Францаўны, – сведчанне прыналежнасці кнігі да яе асабістага кніжнага

збору. Яна непасрэдна злучае пэўную кнігу з жыццём сям’і Купалы і праз гэта з самім
аўтарам менавіта як чалавекам. Трагедыя часу пачынае ўспрымацца і як трагедыя асобы.

Зборнік  Янкі  Купалы “Ад сэрца”  (1940)  экспануецца  ў  спалучэнні  з  дыпломам
лаўрэата Дзяржаўнай прэміі СССР (так званай Сталінскай прэміі) І ступені, прысуджанай
паэту за гэты зборнік у 1941 г., – знак вымушанага кампрамісу паміж паэтам і ўладай ва
ўмовах таталітарнага грамадства.

Прадстаўляе цікавасць экспанаванне альбома “Янка Купала. Жыццё і творчасць”
(1959)  разам  з  рукапісным планам гэтага  біяграфічнага  ілюстраванага  выдання  (1952),
распрацаванага У.Ф. Луцэвіч, якая была першым дырэктарам музея паэта. Размешчанае ў
экспазіцыйным  комплексе,  прысвечаным  стварэнню  і  першым  гадам  існавання
Дзяржаўнага літаратурнага музея Янкі Купалы, выданне ярка і выразна дэманструе сам
працэс  работы  па  інтэрпрэтацыі  і  папулярызацыі  творчай  спадчыны  пісьменніка,
прадстаўляе Уладзіславу Францаўну Луцэвіч як даследчыцу і захавальніцу яго творчых
набыткаў. Змяшчэнне экспанатаў на пісьмовым стале ў спалучэнні з пісьмовым прыборам
дадаткова замацоўвае асацыятыўны ланцуг “творчасць–праца–плён”,  дзе менавіта  кніга
выступае як заканамерны вынік творчага працэсу.

Кніга  як  экспанат  дае  добрыя магчымасці  зрокава  прадставіць  тую ролю,  якую
пісьменнік,  яго  творы  адыгрывалі  ў  жыцці  нацыі,  яго  месца  ў  сучасным  свеце.  У
экспазіцыным  комплексе  “Ушанаванне”  (8 экспазіцыйная  зала)  шырока  прадстаўлена
кніжная Купаліяна ў выглядзе навуковых, навукова-папулярных выданняў, прысвечаных
паэту, каталогаў калекцый Дзяржаўнага літаратурнага музея Янкі Купалы, выданняў яго
твораў  розных гадоў,  сярод  якіх  пачэснае  месца  адведзена  “Поўнаму збору  твораў”  у
9 тамах,  “Слоўніку мовы Янкі  Купалы”,  а таксама энцыклапедычнаму даведніку “Янка
Купала”. Праз прадстаўленне шматлікіх выданняў твораў Янкі Купалы на мовах розных
народаў паказана прысутнасць паэзіі  Янкі Купалы не толькі на Беларусі, але і ў свеце.
Акцэнтна  ў  вітрыне-планшэце  прадстаўлена  эмігранцкае  перавыданне  купалаўскага
зборніка “Спадчына” (1955) як знак таго, што паэзія Купалы выступае сродкам захавання
нацыянальнай ідэнтычнасці, сімвалізуе сувязь беларускай дыяспары ў далёкім замежжы з
роднай  зямлёй.  У  экспазіцыным  комплексе,  прысвечаным  музычнай  Купаліяне,
прадстаўлены  асобнікі  нотных  выданняў  музычных  твораў  на  словы  Янкі  Купалы  –
арэчаўлены сінтэз слова і музыкі, прадстаўлены ў кнігах.

Асаблівае месца ў экспазіцыі займаюць кнігі з дарчымі надпісамі. Яны каштоўныя і
цікавыя наведвальніку найперш сваёй адметнай гісторыяй, непасрэднай далучанасцю да
пэўных момантаў  у  жыцці  паэта.  Такія  экспанаты  выдатна  падыходзяць  для  таго,  каб
экспазіцыйнымі  сродкамі  распавесці  пра  асабістыя  кантакты  пісьменніка,  згадаць  яго
непасрэднае асяроддзе. У якасці прыкладу згадаем тры кнігі з дарчымі надпісамі Купалы,
прадстаўленыя  ў  5 экспазіцыйнай  зале,  прысвечанай  мінскім  адрасам  паэта.  Пры  іх
адборы мы зыходзілі  з таго,  што ў надпісе абавязкова павінен быў згадвацца Мінск, а
разам з тым яны павінны мець неафіцыйны, сяброўскі характар, раскрываючы асабістыя
адносіны  паэта  з  людзьмі,  якія  былі  побач  з  ім.  Кнігі  дэманструюцца  супольна  з
фотаздымкамі,  якія  зрокава  дапаўняюць змест  надпісу.  Так  1 том “Збору твораў” Янкі
Купалы (1925), надпісаны “дарагому Максіму Гарэцкаму з жонкай і дзеткамі на добры
ўспамін”, экспануецца разам з сямейным фотаздымкам Гарэцкіх (1923). Першае выданне
паэмы  “Над  ракой  Арэсай”,  падпісанае  С. Гарадзецкаму  “с  сердечным  приветом”,
суправаджаецца фотаздымкам,  на якім Янка Купала і Сяргей Гарадзецкі  ў часе гутаркі
(1936),  што  зрокава  пацвярджае  наведвальніку  блізкія  ўзаемаадносіны  паміж  паэтамі,
адлюстраваныя ў дарчым надпісе. 2 том “Збору твораў” (1929), падораны Янкам Купалам
І. Барашку,  “каб  не  забыўся  аб  супольным  дружным  жыцці  ў  Менску”,  спалучаны  з
фотапартрэтам самога Купалы, але зробленым не прафесійным фатографам,  а менавіта
І. Барашкам  (1926),  аб  чым  паведамляе  этыкетаж.  Тут  узаемаадносіны  паміж  Янкам
Купалам і Іларыёнам Барашкам паўстаюць як двухбаковы, узаемаскіраваны працэс, што

дапамагае  перадаць  адчуванне  жывых зносін,  спрыяе  больш эмацыйнаму ўспрыманню
экспазіцыі.

Кніга  з  дарчым  надпісам  можа  служыць  асновай  для  стварэння  тэматыка-
экспазіцыйнага  комплексу,  які  падтрымлівае  і  развівае  гісторыю,  факт,  паведамлены
непасрэдна ў надпісе. У новай экспазіцыі Дзяржаўнага літаратурнага музея Янкі Купалы
прыкладам  такога  экспанавання  кнігі  стала  кніга  дзіцячых  вершаў  Янкі  Купалы,
падпісаная музею Ганнай Цімафееўнай Гагарынай, маці Юрыя Гагарына, у 1971 г. Надпіс
засведчыў згадку аб тым, што калісьці верш Янкі Купалы “Хлопчык і лётчык” быў сярод
любімых  вершаў  Ю. Гагарына.  Гэта  дазволіла  нам  экстрапаліраваць  мару  пра  палёт,
выказаную ў купалаўскім вершы 1935 г., на скарэнне не толькі паветранай, але і касмічнай
прасторы. Дадзены комплекс размешчаны ў інтэрактыўнай зоне “Хлопчык і лётчык”, якая
арыентавана  на  наведвальнікаў  малодшага  школьнага  ўзросту,  а  таксама  падлеткаў.
Сувязь паэзіі з рамантыкай асваення космасу, пададзеная праз рэальны прыклад, выклікае
жывы  эмацыйны  водгук  з  боку  дзіцячай  аўдыторыі,  што  ў  сваю  чаргу  спрыяе
фарміраванню  станоўчага  вобраза  самога  музея  і  прыняццю  творчай  спадчыны  Янкі
Купалы не проста як неад’емнай часткі нацыянальнай культуры, але і з’явы, якая выклікае
ў  кожнага  асабістую  цікаўнасць,  што  з’яўляецца  падмуркам  да  ўзнікнення  жывога
асабістага  інтарэсу  да  творчай  спадчыны  нацыянальнага  класіка  і  да  беларускай
літаратуры ўвогуле.

Менавіта кнігі  арганізуюць і  экспазіцыйны комплекс,  прысвечаны гісторыі  роду
Луцэвічаў.  Муляжы  справаводных  кніг  “Спісы  Мінскай  мяшчанскай  ўправы”  (1883)  і
“Справы Мінскага дваранскага  дэпутацкага сходу” (1868),  прадстаўленыя ў экспазіцыі,
выклікаюць жывую цікаўнасць  наведвальнікаў,  якім дадзена  магчымасць  на  свае  вочы
ўбачыць адзін з першых справавых запісаў, датычных Янкі Купалы, а таксама параўнаць
стылізаванае  радаводнае  дрэва  сям’і  Луцэвічаў  з  рэальным геральдычным дакументам
сярэдзіны ХІХ ст. Трэба адзначыць, што на аснове дадзенага экспазіцыйнага комплексу
распрацаваны  музейна-педагагічны  занятак  “Намалюй  свой  радавод”,  разлічаны  на
малодшых  школьнікаў,  а  таксама  сямейных  наведвальнікаў,  у  якіх  праз  знаёмства  з
экспазіцыяй,  праз  параўнанне  дакумента  сярэдзіны  ХІХ ст.,  мастацкай  стылізацыі  ў
афармленні комплексу і ўласных спроб графічна ўзнавіць гісторыю свайго роду пачынае
фарміравацца цікавасць да гісторыі, разуменне далучанасці гісторыі аднаго чалавека, яго
сям’і,  роду  да  гісторыі  свайго  краю.  Занятак  карыстаецца  поспехам,  уключаецца  ў
праграму  акцый “Ноч музеяў”,  “Купальская  ноч у  Купалавым доме” і  іншых масавых
культурна-адукацыйных праектаў, якія ладзяцца ў экспазіцыі.

Кнігі  могуць  выступаць  і  сродкам  пашырэння  і  дадатковага  інфармацыйнага
насычэння  экспазіцынага  аповеду.  Так  аўталітаграфія  М. Купавы  “Друкарня  Марціна
Кухты” экспануецца ў непасрэдным суседстве  з шэрагам беларускіх выданняў пачатку
ХХ ст., якія выйшлі са сцен менавіта гэтай знакамітай друкарні. Гэта паглыбляе вобраз
друкарні  Марціна  Кухты як  аднаго  з  цэнтраў  беларускага  нацыянальнага  адраджэння,
неад’емнай часткай якога з’яўлялася і дзейнасць Янкі Купалы.

Кніга  ў  экспазіцыі  Дзяржаўнага  літаратурнага  музея  Янкі  Купалы  з’яўляецца  і
неад’емным  элементам  ансамблевых  комплексаў,  якія  прадстаўляюць  віленскую
бібліятэку “Веды”, пакой пецярбургскай кватэры, у якім жыў Янка Купала, калі вучыўся
на Чарняеўскіх курсах, а таксама рабочы кабінет паэта ў яго мінскім доме. Пры адборы
кніг для экспанавання мы кіраваліся звесткамі, якія захаваліся ў эпісталярнай спадчыне
Янкі  Купалы,  у  дакументах,  датычных яго  ўласнага  кнігазбору,  ва  ўспамінах  сяброў і
блізкіх паэта.  Так у ансамблі,  прысвечаным бібліятэцы “Веды”, прадстаўлены найперш
тыя  кнігі,  што  трапілі  ў  наш  музей  менавіта  з  фондаў  гэтай  бібліятэкі  як  меморыі,
непасрэдна звязаныя з жыццём Янкі Купалы ў Вільні. У інтэр’еры пецярбургскай кватэры
прадстаўлены  этнаграфічныя  выданні  канца  ХІХ  –  пачатку  ХХ ст.,  прысвечаныя
вывучэнню культуры Беларусі, яе мовы, звычаяў і традыцый, у тым ліку асобныя тамы

манаграфіі Я. Карскага “Беларусы”, бо Купала ў лістах да Л.М. Клейнбарта, а таксама ў
ліставанні з Я.Ф. Карскім згадвае сваё знаёмства з этнаграфічнымі працамі, прысвечанымі
Беларусі, з манаграфіяй Я. Карскага. Пецярбургскі перыяд у жыцці паэта – час вучобы і
творчага  сталення.  Янка  Купала  наведвае  Чарняеўскія  курсы,  цесна  збліжаецца  з
Беларускім навукова-літаратурным гуртком студэнтаў Санкт-Пецярбургскага ўніверсітэта.
Верагодна,  менавіта  ў  гэты  перыяд  паэт  пачынае  і  вывучэнне  этнаграфічных
беларусазнаўчых крыніц. Ускоснае пацвярджэнне – паэмы “Бандароўна” і “Магіла льва”,
напісаныя ў 1913 г., сюжэт якіх, па сведчанні Купалы, узяты з этнаграфіі. Такі падыход
быў  і  пры  адборы  кніг  для  фарміравання  ансамбля  рабочага  кабінета.  Найперш  у
экспазіцыю ўключаліся тыя выданні, аналагі якіх былі ў бібліятэцы паэта або з высокай
верагоднасцю маглі быць у Купалавым кніжным зборы.

І ў ансамблевых комплексах некаторыя кнігі прадстаўлены акцэнтавана. У кніжнай
шафе ансамбля  бібліятэкі  “Веды” на  зручным для агляду ўзроўні  асобна  прадстаўлена
некалькі  кніг са штампам бібліятэкі,  у якой працаваў Купала, а таксама дэманструецца
выданне М.С. Серафімава “Просвирня” (1902), на тытульнай старонцы якога прысутнічае
штамп  “Библіотека.  Иванъ  Доминиковичъ  Луцевичъ”.  Гэтыя  кнігі  каштоўныя  сваёй
непасрэднай сувяззю з жыццём Купалы і тым асабліва цікавыя наведвальнікам.

У ансамблі рабочага кабінета асобна прадстаўлены “Политический словарь” (1940)
–  кніга,  якая  і  сапраўды  належала  да  прыватнай  бібліятэкі  паэта.  Рэальнае  выданне,
унікальная меморыя надае ансамблю элемент праўдзівасці, спрыяе стварэнню атмасферы
часу,  прадстаўляе  багаты  кнігазбор  класіка  беларускай  літаратуры,  які,  на  жаль,  быў
страчаны падчас вайны.

Кнігі  ў  экспазіцыі  прадстаўлены  і  як  прадметы  паліграфічнага  і  выяўленчага
мастацтва.  Уяўленне  аб  мастацкім  узроўні  беларускага  друку  стварае,  напрыклад,
падборка  выданняў  “Беларускага  календара”  –  дадатак  да  “Нашай  нівы”.  Акцэнтавана
прадстаўлены сувенірныя выданні твораў Янкі Купалы, найперш кнігі-мініяцюры. Як узор
дэкаратыўна-прыкладнога  мастацтва  ў  комплексе  “Ушанаванне”  прадстаўлена  кніга
“Паэмы” Янкі Купалы, аздобленая металічнай чаканнай вокладкай (мастак Садоўскі В.А.).

Кніга  ў  музеі,  як  ужо  заўважана,  прадстаўлена  і  пры  дапамозе  сучасных
мультымедыйных тэхналогій.  Калі яшчэ ў 70-я – 80-я гады наведвальнікам музея было
дастаткова проста ўбачыць унікальнае выданне, то сёння, з пашырэннем інфармацыйных
тэхналогій,  з  узнікненнем  і  распаўсюджваннем  Інтэрнэт-прасторы,  паказ  кнігі  як
рарытэта, сведкі эпохі, нават меморыі ўжо не ў поўнай меры задавальняе наведвальнікаў
музея.  Але  менавіта  інфармацыйныя  тэхналогіі  даюць  магчымасць  не  толькі  пасіўна
паказаць  кнігу,  але  і  звярнуцца  да  яе  зместу,  перагарнуць  яе  старонкі.  Выкарыстанне
электронных носьбітаў  вырашае  найперш праблему захавання  прадмета,  бо  сама  кніга
будзе  задзейнічана  толькі  падчас  сканавання,  а  ў  далейшым  экспазіцыянеры,
экскурсаводы і наведвальнікі будуць мець справу з электроннымі выявамі. Гэта дало нам
магчымасць упершыню прадставіць шырокаму колу наведвальнікаў асабліва каштоўныя
кнігі  з  фондаў  музея:  рукапісны  зборнік  “Шляхам  жыцця”  (1913)  і  фотаальбом
В. Станкевіча  (1914–1918),  у  якім  прадстаўлена  дзейнасць  дарожна-будаўнічага  атрада
Варшаўскай акругі шляхоў зносін, у якім служыў Янка Купалы ў гады Першай сусветнай
вайны. У абодвух выпадках наведвальнікі музея маюць, няхай і віртуальную, магчымасць
непасрэдна азнаёміцца не толькі з вонкавым абліччам каштоўных кніг, але і непасрэдна з
іх зместам.

Альбом  экспануецца  ў  2 зале,  у  якой  згадваецца  ваенная  служба  паэта.  На
электронным  дысплеі  аўтаматычна  змяняюцца  старонкі  алічбаванага  альбома,  кожны
фотаздымак суправаджаецца адпаведнай інфармацыяй. У дадзеным выпадку нельга казаць
пра дэманстрацыю менавіта фотаальбома як прадмета, але праз дэманстрацыю фатаграфій
з гэтай крыніцы мы знаёмім наведвальнікаў з унікальным інфармацыйным кантэнтам, які
не мае распаўсюджання па-за музеем.

Рукапіс зборніка “Шляхам жыцця” дэманструецца ў 3 зале побач з выданнем 1913
г. Прадугледжана кіраванне выявай, што з’яўляецца на дыплеі: гэта можа быць кіраванне
гартаннем  старонак  з  планшэта  экскурсавода,  але  магчыма  і  кіраванне  пры  дапамозе
сэнсарнай  панэлі,  размешчанай  пад  дысплеем.  У  апошнім  выпадку  наведвальнік
самастойна  перагортвае  старонкі  рукапісу  павольным рухам рукі  ў  полі  адчувальнасці
сэнсара,  нібы перагортваючы  старонкі  рэальнай  рукапіснай  кнігі.  Момант  інтэрактыву
становіцца  для  наведвальнікаў  момантам  амаль  непасрэднага  судакранання  з  самым
каштоўным набыткам літаратурнага музея – рукапісам. Вопыт работы новай экспазіцыі
(3 зала была адкрыта для наведвальнікаў у 2012 г.)  сведчыць пра вялікую цікавасць да
такой падачы матэрыялу з боку наведвальнікаў. І калі для самых маленькіх гасцей музея
найперш цікава само кіраванне гартаннем старонак рукапісу, то старэйшыя наведвальнікі
падыходзяць да гэтага больш удумліва, спыняючыся на асобных аўтографах, выразках з
“Нашай нівы”, заглыбляючыся ў творчы працэс пісьменніка. Дарэчы, нават параўнальна
невялікі  вопыт работы новай экспазіцыі  падказаў нам тыя змены, якія былі ўнесены ў
экспанаванне  рукапіснага  зборніка  “Шляхам  жыцця”.  Першапачаткова  перагортванне
старонак  мела  гукавое  суправаджэнне,  але  паступова  стала  ясна,  што  гук  гартання
старонак  не  ўзмацняе,  а  нават  разбурае  эфект  успрыняцца,  бо  адцягвае  на  сябе  ўвагу
наведвальніка, з’яўляецца знарочыстым. Змяніўся і фармат выявы. Калі спачатку рукапіс
быў маштабіраваны ў адпаведнасці з памерамі дысплэя, то зараз прадмет экспануецца з
захаваннем арыгінальных памераў.  І  нават  нягледзячы на тое,  што верхні  і  ніжні  краі
рукапіснай  кнігі  апынуліся  па-за  полем  зроку,  эфект  праўдзівасці,  датычнасці  толькі
ўзмацніўся. Экспанаванне ўнікальнага рукапіснага зборніка побач з друкаваным аналагам
прадметна дэманструе сам працэс нараджэння кнігі.

Для  дэманстрацыі  кнігі  ў  экспазіцыі  выкарыстоўваецца  і  трывізар,  які  стварае
ілюзію аб’ёмнай выявы прадмета. У ім, сярод іншых экспанатаў, прастаўлена памянёнае
раней  выданне  “Паэмы”  Янкі  Купалы  ў  чаканнай  вокладцы.  Аб’ёмная  выява,  якая
абарачаецца вакол сваёй восі,  прадстаўляе кнігу  з  усіх бакоў у разгорнутым выглядзе,
робіць  гэты  прадмет  дэкаратыўна-прыкладного  мастацтва  даступным  для  ўсебаковага
агляду.

Кніга з’яўляецца і адным з атрыбутаў у галаграфічным тэатры музея, размешчанага
ў  ансамблі  рабочага  кабінета.  Купала  атрымлівае  аўтарскі  экзэмпляр  зборніка  “Песня
будаўніцтву”.  Ён  здымае  абгортку,  удыхае  пах  друкарскай  фарбы,  упершыню  гартае
старонкі.  Гучаць  радкі  яго  верша.  У  агучванні  эпізода  выкарыстаны  сапраўдны  запіс
голасу  Янкі  Купалы,  што  ўзмацняе  ўздзеянне  эпізода  на  наведвальнікаў.  Яны  нібы
прысутнічаюць пры знакавай падзеі  пісьменніцкага жыцця – сустрэчы творцы са сваёй
кнігай.

Галаграфічны тэатр складаецца з дзвюх мініяцюр: адна – вышэйапісаная,  другая
прадстаўляе  пісьменніка  ў  час  адпачынку.  Мініяцюры дэманструюцца  разам:  спачатку
адпачынак,  а  потым  атрыманне  кнігі.  Менавіта  апошні  эпізод  выклікае  найбольшую
эмацыйную рэакцыю наведвальнікаў, найбольшае засяроджванне ўвагі. Паэт з кнігай, са
сваімі  творамі  –  найбольш  арганічны,  яскравы,  запамінальны  вобраз.  У  спалучэнні  з
аўдыёзапісам  голасу  творцы  ён  стварае  найбольш  поўную  ілюзію  прысутнасці  Янкі
Купалы побач з намі.

У новай экспазіцыі  Дзяржаўнага  літаратурнага  музея  Янкі  Купалы прысутнасць
кнігі  выразная  і  сталая,  гэта  адзін  з  асноўных  экспанатаў.  Спалучэнне  традыцыйных
метадаў  экспанавання  з  сучаснымі  мультымедыйнымі  тэхналогіямі  дапамагае  ствараць
яркія  і  запамінальныя  экспазіцыйныя  вобразы.  Мультымедыйнае  абсталяванне  дае
магчымасць прадстаўляць самыя каштоўныя кнігі з музейнай калекцыі без пагрозы для іх
захаванасці, спрыяючы больш глыбокаму знаёмству наведвальнікаў з творчай спадчынай
Янкі Купалы.

